



	
	

	
	

	Page:Poesaka Soenda 1923-01-1(07).pdf/13

	
		From Wikisource

		


		

		
		

		Jump to navigation
		Jump to search
		This page has not been proofread. 
panglinggihan Radja Padjadjaran nja di Pakoean. Éta dajeuh gegek pisan, djelemana aja 50.000 djiwa. Balad perang, tjenah aja 100.000. Tapi boedjangga-boedjangga mah teu pertjajaeun.

Dina hikajat Parahiangan aja tjaritaan Radja Poerana djeung radja-radja padjadjaran.

Djadi péndékna kaoeningana para boedjangga tina hal babad Pasoendan dina Windoe ka 5 nepi ka windoe ka 16 saeutik pisan. Ajeuna oerang njaritakeun: Boerakna Padjadjaran.

„Njoenatan”












Dangdanggoela.








	1.	Ka sadaja noe sami linggih,

		neda widi njarios sakedap,

		tina sanget bingah haté,

		nampi noegraha Jang Agoeng,

		sapaatna ti Kangdjeng Nabi,

		goesti oerang sadaja,

		noe katjeloek poendjoel,

		poendjoel kasabaranana,

		soetji manah,

		kakasih Goesti Jang Widi,

		sembaheun oemat sadaja.

	2.	Pira-pira sim koering noe laip,

		oemat ogé oekoer oeoematan,

		Islam ngan djigana baé,

		nanging haté mah teroes,

		iman sinareng tohid,

		anteb katoet maripat,

		koe panedja loeloes,

		hajang doegi ka tamatna,

		djadi koering,

		noe mawi dieutik-eutik,

		ngeureujeuh njoenatan anak.

	3.	Lahirna mah goesaran Nji Warsi,

		lahirna mah njoenatan Djang Abas,

		enjana njoenatan manéh,

		diadjar noengtoet-noengtoet,

		ngadjadikeun perlambang Nabi,

		parentah Rasoeloellah,

		tiap oemat Rasoel,

		galibna téh disoenatan,

		nja boektina ajeuna koe noe lalinggih,

		lahirna kasaksian.

	4.	Kasaksian boeboehan di lahir,

		kasaksian boeboehan di dunja,

		doenja mah keur eunteung baé,

		tjék doenja aja noeroet,

		enjana mah pirakoe teuing,

		noeroet-noeroet ka saha?

		ngan babasan woengkoel,

		tjara ieu Oedjang Roemha,

		koe bapana,

		noeroet adat noe geus galib,

		galib tjeuk oerang doenja.

	5.	“Ditoeroetkeun” hadjat sakali,

		sakalian babarengan niat,

		saniat-niatna baé,

		neda agoeng paraloen,

		ka sadaja anoe lalinggih,

		neda pandjang hampoera,

		agoeng tjoekoep loemoer,

		berkah pangoe’a sadaja,

		noe kasoehoen,

		gelarna noe Maha Soetji,

		soetji disadajana.

	6.	Sadajana soegri anoe soemping,

		sadajana soegri anoe kersa,

		kersa roeroempaheun baé,

		anoe anom noe sepoeh,

		noe tjaraket anoe tarebih,

		noehoen mangreboe laksa,

		kareresa rawoeh,

		majoenan hadjat soenatan,

		naon atoeh,

		geusan panghormat sing koering,

		lian ti saaja-aja.

